
O‘QUV-BILUV 
KOMPETENSIYASINING 
NAZARIY ASOSLARI VA 
ZAMONAVIY PEDAGOGIK 
YONDASHUVLAR

Saydaxmedova Barno Batirovna
O‘zbekiston milliy pedagogika universiteti mustaqil tadqiqotchisi

ORCID: 0009-0000-4972-5246
Annotatsiya: Mazkur maqolada zamonaviy oliy ta’lim tizimida o‘quv-biluv kompetensiyasining nazariy asoslari hamda 
pedagogik mohiyati kompetensiyaviy yondashuv nuqtai nazaridan tahlil qilinadi. Tadqiqot davomida ilmiy-pedagogik 
adabiyotlarni tahlil qilish, qiyosiy tahlil, tizimli yondashuv va umumlashtirish metodlaridan foydalanildi. Natijalar o‘quv-biluv 
kompetensiyasining motivatsion, kognitiv, operatsion-faoliyat, refleksiv va baholash komponentlaridan tashkil topgan inte-
grativ pedagogik hodisa ekanligini ko‘rsatdi.

Kalit so‘zlar: kompetensiya, o‘quv-biluv kompetensiyasi, kompetensiyaviy yondashuv, oliy ta’lim, pedagogika, raqamli 
ta’lim muhiti, mustaqil ta’lim.
Abstract: This article analyzes the theoretical foundations and pedagogical essence of learning-cognitive competence 
in the modern higher education system from the perspective of the competency-based approach. The study employs 
methods of scientific and pedagogical literature analysis, comparative analysis, the systems approach, and generaliza-
tion. The findings indicate that learning-cognitive competence is an integrative pedagogical phenomenon consisting of 
interconnected motivational, cognitive, operational-activity, reflective, and evaluative components.

Key words: competence, learning-cognitive competence, competency-based approach, higher education, pedagogy, 
digital learning environment, independent learning.
Аннотация: В данной статье анализируются теоретические основы и педагогическая сущность учебно-познава-
тельной компетентности в системе современного высшего образования с позиций компетентностного подхода. В 
ходе исследования использованы методы анализа научно-педагогической литературы, сравнительного анализа, 
системного подхода и научного обобщения. Полученные результаты показали, что учебно-познавательная компе-
тентность представляет собой интегративный педагогический феномен, включающий взаимосвязанные мотива-
ционный, когнитивный, операционально-деятельностный, рефлексивный и оценочный компоненты.

Ключевые слова: компетенция, учебно-познавательная компетентность, компетентностный подход, высшее 
образование, педагогика, цифровая образовательная среда, самостоятельное обучение.

KIRISH
XXI asrda raqamli transformatsiya jarayonlari jamiyatning barcha sohalari qatori ta’lim tizimiga ham sezi-

larli ta’sir ko‘rsatmoqda. Axborot-kommunikatsiya texnologiyalarining jadal rivojlanishi, sun’iy intellekt vositala-
rining ta’lim jarayoniga kirib kelishi hamda ta’limning raqamlashtirilishi oliy ta’lim muassasalari oldiga mutlaqo 
yangi vazifalarni qo‘ymoqda. Endilikda ta’lim sifati talabaning o‘zlashtirgan bilimlari hajmi bilan emas, balki 
bilimlarni mustaqil egallashi, ularni tahlil qilishi, yangi vaziyatlarda qo‘llashi va uzluksiz rivojlantira olishi bilan 
baholanmoqda. Mazkur holat kompetensiyaviy yondashuvning ta’lim tizimidagi ahamiyatini yanada oshirmoqda.

Bugungi kunda dunyoning rivojlangan mamlakatlarida kompetensiyaga asoslangan ta’lim modeli oliy ta’lim 
sifatini ta’minlashning muhim omili sifatida e’tirof etilmoqda. Ushbu model ta’lim oluvchining bilim, ko‘nikma 
va malakalarini real hayotiy hamda kasbiy faoliyatda samarali qo‘llay olishiga yo‘naltirilganligi bilan an’anaviy 
ta’lim modelidan farq qiladi. Ayniqsa, o‘quv-biluv kompetensiyasi barcha tayanch kompetensiyalar orasida 
markaziy o‘rin egallaydi. Chunki aynan mazkur kompetensiya shaxsning mustaqil ta’lim olishi, tanqidiy fikrlashi, 
muammolarni hal etishi hamda o‘z bilimlarini muntazam yangilab borishini ta’minlaydi.

O‘zbekiston Respublikasida ham oliy ta’lim tizimini modernizatsiya qilish, raqamli ta’lim muhitini rivojlan-
tirish va kompetensiyaviy yondashuvni joriy etishga qaratilgan keng ko‘lamli islohotlar amalga oshirilmoqda. 

Davlat tomonidan qabul qilingan normativ-huquqiy hujjatlar oliy ta’limda raqamli texnologiyalarni keng joriy 
etish, talabalarning mustaqil ta’lim faoliyatini qo‘llab-quvvatlash hamda zamonaviy kompetensiyalarga ega 
mutaxassislarni tayyorlashni ustuvor vazifa sifatida belgilaydi.

MAVZUGA OID ADABIYOTLAR SHARHI
Kompetensiyaviy yondashuv bugungi kunda pedagogika fanining eng dolzarb ilmiy yo‘nalishlaridan biri 

hisoblanadi. Mazkur masala yuzasidan mahalliy, MDH va xorijiy olimlar tomonidan ko‘plab ilmiy tadqiqotlar olib 
borilgan.

Mahalliy olimlardan N. A. Muslimov kompetensiyani shaxsning kasbiy va o‘quv faoliyatidagi integrativ sifati 
sifatida tavsiflaydi hamda o‘quv-biluv kompetensiyasini mustaqil bilim olish, o‘quv faoliyatini tashkil etish va 
olingan bilimlarni amaliyotda qo‘llash qobiliyati bilan bog‘laydi [2].

B. X. Xodjayev kompetensiyaviy yondashuvning asosiy maqsadi bilimlarni real hayotiy vaziyatlarda qo‘llay 
oladigan shaxsni shakllantirish ekanligini ta’kidlaydi [5]. S. E. Sultonov  esa kompetensiyani bilim, ko‘nikma, 
tajriba va qadriyatlarning integratsiyasi sifatida izohlaydi [4].

MDH olimlari A. V. Xutorskoy, I. A. Zimnyaya, E. F. Zeyer, V. V. Serikov va Yu. P. Tatur kompetensiyaviy 
yondashuvning nazariy asoslarini chuqur ishlab chiqqanlar. Ularning tadqiqotlarida kompetensiyaning tarkibiy 
komponentlari, shaxsiy rivojlanish bilan bog‘liqligi hamda faoliyatga yo‘naltirilgan mazmuni batafsil yoritilgan.

Ayniqsa,  I. A. Zimnyaya  kompetensiyaning motivatsion, kognitiv, faoliyat, qadriyat hamda emotsional-
irodaviy komponentlarini ajratib ko‘rsatadi [8].

Xorijiy tadqiqotchilar R. Klein-Collins, J. Gervais, C. Sturgis, K. Casey va G. E. Thibault kompetensiyaga 
asoslangan ta’limni natijaga yo‘naltirilgan model sifatida tavsiflaydilar. Ularning fikricha, talabaning rivojla
nishi o‘quv vaqtiga emas, balki kompetensiyalarni amalda namoyon eta olish darajasiga bog‘liq bo‘lishi lozim. 
Ilmiy manbalar tahlili shuni ko‘rsatadiki, mavjud tadqiqotlarda kompetensiya va o‘quv-biluv kompetensiyasi-
ning nazariy asoslari yetarli darajada yoritilgan bo‘lsa-da, ularning raqamli ta’lim muhiti sharoitidagi rivojlanish 
mexanizmlari, tarkibiy modeli hamda zamonaviy pedagogik yondashuvlar bilan integratsiyasi to‘liq ochib beril-
magan.

Mazkur maqolaning o‘ziga xosligi ham aynan ushbu jihatlarni tizimli tahlil qilish va mualliflik yondashuvini 
taklif etishdan iborat. Unda mavjud ilmiy yondashuvlar qiyosiy tahlil qilinib, ularning umumiy va farqli jihatlari 
tizimlashtiriladi hamda raqamli ta’lim muhiti sharoitida o‘quv-biluv kompetensiyasining motivatsion, kognitiv, 
operatsion-faoliyat, refleksiv va baholash komponentlaridan iborat integrativ modeli nazariy jihatdan asoslanadi.

TADQIQOT METODOLOGIYASI
Mazkur tadqiqot nazariy-pedagogik xususiyatga ega bo‘lib, unda ilmiy-pedagogik adabiyotlarni tahlil qilish, 

qiyosiy-pedagogik tahlil, tizimli yondashuv, kontent tahlili, sintez va umumlashtirish metodlaridan foydalanildi. 
Qiyosiy tahlil metodi yordamida O‘zbekiston, MDH va xorijiy olimlarning kompetensiyaga oid ilmiy qarash-
lari o‘zaro taqqoslandi, ularning umumiy va farqli jihatlari aniqlanib, o‘quv-biluv kompetensiyasining nazariy 
asoslari tizimlashtirildi.

Kontent tahlili orqali kompetensiya tushunchasining mazmuni, tarkibiy komponentlari hamda zamonaviy 
pedagogik yondashuvlarda qo‘llanilishi o‘rganildi. Tizimli yondashuv esa o‘quv-biluv kompetensiyasini o‘zaro 
bog‘liq motivatsion, kognitiv, operatsion-faoliyat, refleksiv va baholash komponentlaridan iborat yaxlit peda-
gogik tizim sifatida talqin qilish imkonini berdi.

TAHLIL VA NATIJALAR
Tadqiqot davomida o‘quv-biluv kompetensiyasiga oid mahalliy va xorijiy ilmiy manbalar qiyosiy-pedagogik 

tahlil qilindi. Tahlil natijalari shuni ko‘rsatdiki, so‘nggi yillarda ta’lim natijalarini kompetensiyalar asosida baho-
lash konsepsiyasi pedagogika fanining ustuvor yo‘nalishlaridan biriga aylangan. An’anaviy ta’lim modelida 
asosiy e’tibor bilim, ko‘nikma va malakalarni shakllantirishga qaratilgan bo‘lsa, kompetensiyaviy yondashuv 
ta’lim oluvchining real hayotiy va kasbiy vaziyatlarda samarali faoliyat yuritish qobiliyatini rivojlantirishni asosiy 
natija sifatida belgilaydi. Ushbu yondashuvning markazida talabaning mustaqil bilim olishi, o‘z faoliyatini bosh-
qarishi, muammolarni hal etishi hamda uzluksiz o‘qib-o‘rganishga tayyorligi turadi.

O‘zbekiston olimlarining ilmiy qarashlari tahlili shuni ko‘rsatadiki, o‘quv-biluv kompetensiyasi talabaning 
mustaqil ta’lim faoliyatini tashkil etishi bilan uzviy bog‘liq.

Jumladan,  N. A. Muslimov  kompetensiyani bilim, ko‘nikma va malakalarni amaliy faoliyatda qo‘llash 
imkonini beruvchi integrativ sifat sifatida talqin qiladi. Olimning fikricha, bo‘lajak mutaxassis faqat nazariy bilim-
larga ega bo‘lishi yetarli emas, balki o‘z bilimlarini yangi vaziyatlarda qo‘llay olishi, mustaqil qaror qabul qilishi 
hamda kasbiy muammolarni hal eta olishi zarur [2]. Ushbu yondashuv o‘quv-biluv kompetensiyasining amaliy 
yo‘naltirilganligini namoyon etadi.

B. X. Xodjayev kompetensiyaviy yondashuvning asosiy maqsadi shaxsni mustaqil fikrlashga va bilimlarni 
real hayotiy vaziyatlarda qo‘llashga tayyorlashdan iborat ekanligini ta’kidlaydi [5]. S. E. Sultonov esa kompeten-
siyani bilim, ko‘nikma, tajriba va qadriyatlarning uyg‘unlashgan natijasi sifatida izohlaydi [4]. R. X. Djurayev inter-
faol metodlar hamda talabaning faol ishtirokini kompetensiyani rivojlantirishning muhim sharti deb hisoblaydi [6].

MDH olimlarining ilmiy ishlari kompetensiyaning psixologik va didaktik mohiyatini yanada chuqurroq ochib 
beradi. A. V. Xutorskoy  kompetensiyani shaxsning maqsad qo‘yish, o‘quv faoliyatini rejalashtirish, nazorat 
qilish va refleksiya qilish qobiliyatlari bilan bog‘laydi [11]. I. A. Zimnyaya kompetensiyaning motivatsion, kognitiv, 
faoliyat, qadriyatli hamda emotsional-irodaviy komponentlarini ajratib ko‘rsatib, kompetensiya va kompetentlik 
tushunchalarining o‘zaro farqini ilmiy jihatdan asoslaydi [8]. E. F. Zeyer  kompetensiyaning dinamik tabiatiga 
e’tibor qaratib, uning faoliyat jarayonida shakllanishini ta’kidlaydi [7]. V. V. Serikov kompetensiyaviy yondashuvni 
shaxsga yo‘naltirilgan ta’limning mantiqiy davomi sifatida izohlaydi [9]. Yu. P. Tatur esa kompetensiyaning shakl
lanishida shaxsiy fazilatlarning ham muhim ahamiyat kasb etishini qayd etadi [10].

Xorijiy olimlarning ilmiy qarashlari tahlili kompetensiyaviy ta’limning natijaga yo‘naltirilgan model sifa-
tida rivojlanayotganini ko‘rsatadi. J. Gervais kompetensiyaga asoslangan ta’limni bilim, ko‘nikma, qadriyat va 
xulq-atvorning yaxlit tizimi sifatida tavsiflaydi [1]. C. Sturgis va K. Casey talabaning rivojlanishini o‘quv vaqtiga 
emas, balki kompetensiyalarni egallash darajasi bilan belgilash zarurligini ilmiy jihatdan asoslaydilar [3].

Olib borilgan qiyosiy tahlil natijasida o‘quv-biluv kompetensiyasiga oid ilmiy yondashuvlarning umumiy va 
farqli jihatlari tizimlashtirildi.

1-jadval: O‘quv-biluv kompetensiyasiga oid ilmiy yondashuvlarning qiyosiy tavsifi
Olimlar Asosiy yondashuv Ustuvor jihat

O‘zbekiston olimlari Mustaqil ta’lim va kasbiy tayyorgarlik Bilimlarni amaliyotda qo’llash
MDH olimlari Psixologik-pedagogik yondashuv Kompetensiyaning tarkibiy tuzilishi
Xorijiy olimlar Natijaga yo‘naltirilgan ta’lim Kompetensiyalarni baholash va amaliy namoyon etish

Jadval tahlili shuni ko‘rsatadiki, barcha ilmiy maktablar kompetensiyani integrativ hodisa sifatida e’tirof 
etsalar-da, ularning ilmiy yondashuvlarida muayyan farqlar mavjud. O‘zbekiston olimlari asosan amaliy tayyor-
garlik va mustaqil ta’lim masalalariga e’tibor qaratgan bo‘lsalar, MDH olimlari kompetensiyaning psixologik tuzi
lishi va tarkibiy komponentlarini chuqurroq yoritadilar. Xorijiy tadqiqotchilar esa kompetensiyaga asoslangan 
ta’limning natijadorligi hamda baholash mexanizmlarini takomillashtirish masalalariga ko‘proq e’tibor qarata-
dilar. Olib borilgan tahlillar asosida o‘quv-biluv kompetensiyasining tarkibiy komponentlari aniqlandi (1-rasm).

1-rasm: O‘quv-biluv kompetensiyasining tarkibiy komponentlari

Raqamli ta’lim muhitining rivojlanishi mazkur komponentlarning mazmunini yanada boyitmoqda. Xususan, 
motivatsion komponentda raqamli ta’lim resurslariga nisbatan ijobiy munosabat shakllansa, kognitiv kompo-
nent elektron axborot bilan ishlash ko‘nikmalari hisobiga kengayadi. Operatsion-faoliyat komponenti virtual 
laboratoriyalar, masofaviy ta’lim platformalari hamda sun’iy intellekt vositalaridan foydalanish orqali rivojlanadi. 
Refleksiv va baholash komponentlari esa elektron portfolio, ta’lim analitikasi hamda adaptiv baholash tizimlari 
yordamida takomillashadi. Olib borilgan tahlillar asosida mavjud ilmiy yondashuvlar umumlashtirildi va quyidagi 
mualliflik ta’rifi taklif etildi. O‘quv-biluv kompetensiyasi – talabaning mustaqil ravishda bilimlarni izlash, tanlash, 
tahlil qilish, o‘zlashtirish va amaliy faoliyatda qo‘llash, o‘z o‘quv faoliyatini rejalashtirish, nazorat qilish hamda 
baholash imkonini beruvchi motivatsion, kognitiv, operatsion-faoliyat, refleksiv va baholash komponentlari
ning o‘zaro integratsiyasidan tashkil topgan dinamik pedagogik tizimdir. Mazkur ta’rifning ilmiy yangiligi shun-
daki, u o‘quv-biluv kompetensiyasini faqat bilish faoliyatining natijasi sifatida emas, balki raqamli ta’lim muhiti 
sharoitida uzluksiz rivojlanib boruvchi integrativ pedagogik tizim sifatida talqin qiladi. Ushbu yondashuv o‘quv-
biluv kompetensiyasining zamonaviy mazmunini ochib berish bilan birga, uni rivojlantirish metodikasini ishlab 
chiqish uchun nazariy asos yaratadi.

XULOSA VA TAKLIFLAR
Olib borilgan nazariy-pedagogik tahlillar shuni ko‘rsatdiki, o‘quv-biluv kompetensiyasi zamonaviy oliy ta’lim 

tizimining asosiy tayanch kompetensiyalaridan biri bo‘lib, talabaning mustaqil bilim olish, axborotni izlash, tahlil 
qilish, umumlashtirish hamda amaliy faoliyatda qo‘llash qobiliyatlarini ifodalovchi integrativ pedagogik hodisa 
hisoblanadi. Kompetensiyaviy yondashuvning rivojlanishi natijasida mazkur tushunchaning mazmuni kengayib, 
u nafaqat bilim, ko‘nikma va malakalarni, balki motivatsiya, refleksiya, tanqidiy fikrlash, muammolarni hal qilish 
hamda uzluksiz o‘z-o‘zini rivojlantirish kabi sifatlarni ham qamrab olmoqda.

Mahalliy, Rossiya va xorijiy olimlarning ilmiy qarashlarini qiyosiy tahlil qilish natijasida ularning umumiy 
jihati kompetensiyani shaxsning samarali faoliyat yuritishini ta’minlaydigan integrativ sifat sifatida talqin qilishida 
namoyon bo‘ldi. Biroq mahalliy olimlar asosan kompetensiyaning kasbiy-pedagogik jihatlariga, Rossiya olim-
lari uning psixologik-didaktik asoslariga, xorijiy tadqiqotchilar esa natijaga yo‘naltirilgan ta’lim modeli hamda 
kompetensiyalarni baholash mexanizmlariga ko‘proq e’tibor qaratganliklari aniqlandi.

Tadqiqot davomida o‘quv-biluv kompetensiyasining motivatsion, kognitiv, operatsion-faoliyat, refleksiv va 
baholash komponentlaridan iborat tarkibiy modeli tizimlashtirildi. Mazkur komponentlarning o‘zaro uyg‘unligi 
talabaning bilim olish jarayonini samarali tashkil etish, mustaqil ta’lim faoliyatini boshqarish hamda kasbiy rivoj
lanishini ta’minlashda muhim omil ekanligi asoslandi.

Shuningdek, ilmiy adabiyotlar tahlili mavjud tadqiqotlarda o‘quv-biluv kompetensiyasining nazariy jihatlari 
keng yoritilgan bo‘lsa-da, uning raqamli ta’lim muhiti sharoitidagi pedagogik mohiyati, tarkibiy komponentla
rining o‘zaro integratsiyasi hamda zamonaviy pedagogik texnologiyalar bilan bog‘liqligi yetarli darajada tizim-
lashtirilmaganligini ko‘rsatdi. Mazkur maqolaning ilmiy yangiligi aynan ushbu bo‘shliqni to‘ldirishga qaratilgan 
bo‘lib, o‘quv-biluv kompetensiyasining integrativ modeli va mualliflik talqini nazariy jihatdan asoslandi. Olingan 
natijalar asosida quyidagi takliflar ilgari suriladi:

•	 oliy ta’lim muassasalarining o‘quv dasturlarini kompetensiyaviy yondashuv asosida takomillashtirish hamda 
o‘quv-biluv kompetensiyasini rivojlantirishga yo‘naltirilgan mazmun bilan boyitish maqsadga muvofiq;

•	 raqamli ta’lim muhiti imkoniyatlaridan samarali foydalanish orqali talabalarning mustaqil ta’lim faoliyatini 
qo‘llab-quvvatlaydigan pedagogik texnologiyalarni keng joriy etish zarur;

•	 o‘quv-biluv kompetensiyasining motivatsion, kognitiv, operatsion-faoliyat, refleksiv va baholash kompo-
nentlarini aniqlashga xizmat qiluvchi diagnostik mezonlar hamda baholash indikatorlarini ishlab chiqish 
tavsiya etiladi;

•	 elektron ta’lim platformalari, virtual laboratoriyalar, adaptiv o‘qitish tizimlari va sun’iy intellekt asosidagi 
ta’lim vositalaridan foydalanish orqali talabalarning o‘quv-biluv kompetensiyasini rivojlantirish metodikasini 
takomillashtirish lozim;

•	 kelgusidagi tadqiqotlarda raqamli ta’lim muhitida o‘quv-biluv kompetensiyasini rivojlantirishning pedagogik 
modeli, mezonlari va samaradorligini tajriba-sinov ishlari asosida baholash maqsadga muvofiq.

Shunday qilib, o‘quv-biluv kompetensiyasining nazariy asoslarini zamonaviy pedagogik yondashuvlar 
nuqtai nazaridan tizimli tahlil qilish uning mazmunini yanada chuqurroq anglash, kompetensiyaviy ta’limni 
takomillashtirish hamda raqamli ta’lim muhiti sharoitida talabalarning mustaqil ta’lim faoliyatini samarali tashkil 
etish uchun muhim nazariy-metodologik asos bo‘lib xizmat qiladi. Mazkur xulosalar dissertatsiyaning keyingi 
bosqichlarida o‘quv-biluv kompetensiyasini rivojlantirish metodikasini ishlab chiqish va tajriba-sinov ishlari 
orqali uning samaradorligini asoslash uchun ilmiy poydevor vazifasini bajaradi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.02

13.00.03

